
7004 Trondheim

Høyring – Vindkraft i Sør Trøndelag – forslag til planprogram

Generelt

Vi viser til forslag til planprogram og til orientering i ope møte 19. mars 2007.

Vi er glade for at Sør Trøndelag fylkeskommune har sett i gang arbeidet med å lage ein fylkesdelplan for vindkraft og at fylkeskommunen har teke initiativ til å forsøke å få Møre og Romsdal og Nord Trøndelag med på ein regional plan.  Vi er samde i at det er viktig at heile regionen blir sett under eitt.

Vindkraft er ekstremt arealkrevjande, og det store antallet prosjekt i regionen vår viser at vindkraft kan bli eitt av dei største naturinngrepa vi har sett.  Det er difor viktig å setja stans for all vidare behandling av meldingar, søknader m.m. inntil vi har fått på plass ein fylkesdelplan for vindkraft.

Vi vil spesielt uttrykke støtte til

· at planen får rettsleg status som fylkesdelplan.

· at planarbeidet i hovudsak skal sjå bort frå dei mange planlagde vindkraftprosjekta og gjennomføre planarbeidet på fritt grunnlag. 

· at planen skal dekke heile fylket, både kyst og innland.  Det har komme fleire signal på at utbyggjarar viser interesse også for innland / fjellområde.

· at det blir henta inn tilfang frå tilgrensa områder i Møre og Romsdal og Nord Trøndelag slik at ein kan sjå heile regionen under eitt.  Vi håper at det blir mogleg å trekke nabofylka tettare med i planarbeidet.

· at planen skal peike ut «nei-område» som er spesielt konfliktfylde og område der det trengst meire kunnskap for å kunne ta stilling.  Vi er samde i at det ikkje blir peika ut «ja-område». Kunnskap om virkningane av vindkraft på miljø og friluftsliv er i stadig endring, så det må vera feil å markere bestemte område som «ja-område» for vindkraft i planen, slik at ein gjev ei form for forhandstilsagn for framtidige vindkraftplanar i området.

· at det blir laga eit energinotat som set vindkraft inn i ein samanheng, regionalt og nasjonalt.
Vi er samde i at notatet skal vise dei ulike alternativa vi har for å skaffe tilstrekkeleg energi, der også energisparing / energifrigjering i industri og generell forsyning er eit vesentleg tema.

Kommentarar til planprogrammet

I tillegg til dei viktige spørsmåla som er omtalt i planprogrammet vil vi be om at også følgjande blir vurdert:

Biologisk mangfald

· Trekkfugl / trekkruter må inn i programmet, uansett om det dreier seg om artar på raudliste eller ikkje.

· Virkninga på fjellets / innlandets biologi må vurderast spesielt, også for artar som ikkje er på raudliste.

· Ta vare på artar som er truga regionalt, sjølv om dei ikkje er truga nasjonalt.

· Ved manglande kunnskap om truga artar i eit område, må «føre var»-prinsippet gjelde ved vurdering av konfliktgrad.

Trondheimsfjorden med omland er kanskje det største og viktigaste våtmarksområdet i Noreg, og er sentral i det årlege fugletrekket for store delar av Europas fuglar.  Vi viser her til Bernkonvensjonen og Noregs ansvar.

Mange av vindkraftprosjekta ligg i hovudtrekkruta for fugl, «kystriksvegen for trekkande fugl».  Dette må bli vurdert i samanheng for heile regionen, også for fugl som ikkje er raudlistearta.

Den viktigaste virkninga for trekkfugl frå vindkraftanlegg rundt Trondheimsfjorden er ikkje nød​vendig​vis faren for kollisjonar, men avvisingseffekten, slik at fugl ikkje lenger bruker området i næringssøk under trekket.  Erfaring frå Gotland har vist ein slik avvisingseffekt, der fugl ikkje mellomlandar på Gotland, men flyg direkte til hekkeplassen.  Dei blir i dårlegare form og får mindre sjanse for vellukka hekking.

For Oksbåsheia og fleire andre anlegg er trekkruter overhode ikkje vurdert.

Vi er tilfredse med at nedbørsfelt for verna vassdrag blir vurdert spesielt.

Til no er det mest kunnskap om virkninga av vindkraftanlegg i kystområde (sjølv om den kunn​skapen er mangelfull), men i og med at planen også skal omfatte innlandet / høgfjellet, må ein også skaffe seg kunnskap om virkninga frå vindturbinar og aktiviteten rundt dei på villrein, elg og anna vilt, fjellrev etc.

Det er også viktig å ta med i vurderinga artar som ikkje er direkte truga i dag, men som kan bli det, som følgje av klimaendringar eller gjennom utbygging av vindkraft / andre anlegg.

For å ta vare på den genetiske variasjonen i landet, må ein også vurdere å ha setja stort konflikt​potensial for eit område dersom det er artar som er truga lokalt / regionalt, men som (enno) ikkje er truga nasjonalt.

I konsulentrapportar for konkrete vindkraftplanar har vi sett klare døme på undervurdering av

konsekvensane for raudlista artar. Konfliktgraden står dermed fram som lågare enn det som

faktisk er tilfelle. Å gjere biologiske registreringar som er dekkjande, tek ofte lang tid. Når

det er manglar ved slike registreringar, må ’føre var’-prinsippet i større grad ligge til grunn for avgjerda.

Friluftsliv, reiseliv og INON-område

· Her bør også framtidig bruk av områda og «allemannsretten» inn som tema.

· Vindkraft må bli sett i samanheng (sumverknad) med andre åtak på allemannsrett og friluftsliv.

· Konfliktgraden rundt friluftsliv må også bli vurdert ut i frå landskapet nær buplassen til folk, ikkje berre ut i fra i kor stor grad landskapet faktisk blir aktivt brukt.

Vi opplever ei stadig større oppstykking av samanhengande turområde, og her vil vindkraftanlegg med sin store arealbruk og dei store dimensjonar på turbinane som gjer dei synlege vidt omkring, kunne få stor virkning på muligheten til fortsatt utvikling av friluftslivet.

Med sin sterke avvisingseffekt for friluftsliv må ein kunne sjå på vindkraftanlegg som eit vesentleg inngrep mot allemannsretten, retten til fri ferdsel.

Allemannsretten er under sterke åtak gjennom mange former for utmark til inntektsbringande aktivitetar, ikkje minst langs kysten.  Vindkraftanlegg er berre eitt av mange åtak på retten til naturoppleving.  Retten til fri naturoppleving er nedfelt i Friluftsloven, og vi ser det slik at virkninga av vindkraftanlegg på allemannsretten må bli sett i samanheng (sumverknad) med andre tiltak som avgrensar denne retten.  Det som er særleg alvorleg i denne samanhengen er oppstykking av område.

Det er ei aukande interesse for friluftsliv i Noreg, og ut i frå det er det ikkje tilstrekkeleg å sjå på viktige turområde i dag, men også vurdere område ut i frå framtidig bruk.

Friluftsliv er i aukande grad også sentralt i reiseliv, og slik at det som er omtalt over, også må bli vurdert i reiselivssamanheng.

Av innvendingane mot mange vindkraftplanar går det fram at folk ser på naturen og landskapet nær buplassen som ein viktig kvalitet ved å bu der. Utelivet er ein del av dagleglivet og ikkje eit spesielt friluftsliv som dei driv i ein eller annan reiseavstand frå buplassen. Dette aspektet bør inn i kapitlet om vurdering av faktisk konfliktgrad.

Kraftliner

· Kraftliner må inn som ein integrert del av planprogrammet.

· Krav om nedgraving av kraftliner i visse område.

Problemstillinga med kraftliner er omtalt i planprogrammet, men vi ønskjer likevel å understreke kor viktig dette er.

Kraftliner er eit alvorleg naturinngrep, både for landskap og for dyrelivet.  Norsk Institutt for Naturforsking har forska på den virkninga som kraftliner har for fugl som rype, orrfugl og tiur.  Dei anslår at kraftlinene i Noreg i året tek livet av like mange ryper som alle landets jegarar (500 000 ryper i året) og 35- 50 000 kvar av tiur og orrfugl.  Vindkraftanlegg fører med seg omfattande bygging av kraftliner på stader der det tidlegare ikkje har vore naturleg å bygge slike liner.

Ein bør vurdere om fylkesdelplanen også skal stille krav om nedgraving av kraftliner i visse område med stor konflikt.

Uansett må kraftliner til vindkraftanlegg inn som ein integrert del av planarbeidet for vindkraft.

Sumverknader generelt

Vindkraftanlegg med kraftliner må bli sett i samanheng, både med andre vindkraftanlegg og med andre inngrep i natur og landskap.

Her kan vi nemne vegbygging, småkraftverk, industri, hyttebygging etc etc.

Alt dette kan bidra til konflikter rundt biologisk mangfald, oppstykking av friluftsområde / leveområde for dyr / dyretrekk, virkningar for turisme etc.

I visse område er det kanskje rett å konsentrere inngrepa i staden for å spre dei.

Energinotatet

Vi ber om at vindkraft langt til havs (utafor trekkruter og synsvidde) blir vurdert for seg, som ei eiga energiform, og ikkje vurdert saman med vindkraft til lands / i dei nære kystområda.

Så langt vi veit i dag, er det færre miljøkonflikter knytt til havbasert vindkraft enn til land / kystbasert vindkraft.  Samtidig er potensialet større til havs.

